
Achoimre do na saoránaigh  

Tionscnamh AE le margadh comhtháite teileachumarsáide a chruthú san Eoraip  

CAD ATÁ Á MHOLADH? 

Tá géarchéim mhór eacnamaíoch agus shóisialta san Eoraip fós. Ní mór don Eoraip leas a 
bhaint as na foinsí uile fáis atá ar fáil chun a cumas iomaíochta a thabhairt ar ais, an 
nuálaíocht a bhrú chun cinn agus jabanna nua a chruthú. Tá an Coimisiún Eorpach ag moladh 
rialacha nua a ghlacadh chun an margadh Eorpach sa chumarsáid leictreonach a chomhlánú. 

CAD É AN FHADHB? 

• De réir mar a thugtar ról níos lárnaí don idirlíon sa gheilleagar domhanda, beidh 
tábhacht níos mó arís le teicneolaíochtaí faisnéise agus teileachumarsáide chun fás an 
gheilleagair a spreagadh.  

• Tá an margadh Eorpach sa chumarsáid leictreonach i bhfad ró-ilroinnte fós le leas 
iomlán a bhaint as an acmhainn sin chun an geilleagar a spreagadh.  

• Chun an cás a leigheas: 

o bheadh ar gach oibreoir teileachumarsáide a bheith in ann na seirbhísí 
ardcháilíochta céanna a thairiscint do gach custaiméir aon áit san AE 

o ní mór go mbeadh fáil ag gach duine aonair agus gach gnólacht ar sheirbhísí 
digiteacha, is cuma cén áit ina bhfuil siad san AE. 

CÉ A BHAINFEADH LEAS AS AGUS CÉN CHAOI? 

• Bheadh rogha seirbhíse níos leithne ag tomhaltóirí agus gnólachtaí agus bheadh 
cáilíocht na seirbhíse níos fearr “ba chuma cén tráth de lá nó d’oíche, cén áit agus cén sórt 
gléis a bheadh in úsáid”, agus chuirfí deireadh le táillí fánaíochta éagothroma agus 
difríochtaí sa phraghas idir glaonna náisiúnta agus glaonna ar thíortha eile san AE.  

• Bheadh seirbhísí poiblí níos éifeachtúla ag na saoránaigh. 

• Bheadh tionscal teileachumarsáide na hEorpa in ann dul san iomaíocht níos fearr ar fud 
an domhain agus seirbhísí ardluais a chur ar fáil a mbeadh sé ar acmhainn daoine iad a 
cheannach.  

• Bheadh tairbhe ann do thionscail eile, m.sh. an déantúsaíocht gluaisteán agus an 
tsláinte, a bhraitheann go mór ar idirnascacht don phróiseas táirgthe, don lóistíocht agus 
dáileachán, agus do na táirgí féin. 

• An geilleagar i gcoitinne: tá súil go gcuirfidh an t-athrú chuig geilleagar digiteach 0.9% 
(€110 billiún) breise sa bhliain le holltáirgeacht intíre an AE. 

 CÉN FÁTH A BHFUIL AR AN AE BEART A DHÉANAMH? 

• De dheasca na rialacha éagsúla atá i bhfeidhm i mBallstáit éagsúla an AE, is deacair 
seirbhísí a oibriú nó a úsáid thar theorainneacha náisiúnta.  

• Is ag an AE amháin atá an léargas agus an chumhacht le rialacha aonfhoirmeacha a 
chuirfí i bhfeidhm ar fud na hEorpa a chruthú.  

CÉN T-ATHRÚ GO DÍREACH A DHÉANFADH SÉ? 



• Bheadh tomhaltóirí agus gnólachtaí in ann na tairiscintí is fearr a roghnú, is cuma cá 
bhfuil siad, mar shampla: 
- an tsaoirse athrú ó sholáthraí seirbhíse amháin go soláthraí seirbhíse eile 
- eolas níos soiléire faoi chonarthaí idirlín (m.sh. luasanna ceangail, uasteorainneacha 

sonraí, srl.) 
- cosaint níos fearr sa chaidreamh maidir le conradh. 

• Chuirfí cosc ar shuíomhanna a bhlocáil agus ar scóigeadh (tachtadh nó teorannú na 
seirbhísí) (seachas i gcásanna eisceachtúla a mbeadh cúis mhaith leo).  

• Bheadh oibreoirí teileachumarsáide in ann gnó a dhéanamh i ngach tír gan ach údarú 
amháin AE a fháil. 

 

CÉN UAIR IS DÓCHA A THIOCFADH NA RIALACHA NUA I BHFEIDHM? 

Faoi Earrach 2014.  

